
Kalaallit Nunaanni aalisarfiusup iluani aalisartitseqatigiiffiup aningaasaataasa ikinnerpaamik 

inunnit aalajangersimasunit pigineqarnissaannik allaqqasoq assigalugu ingerlatseqatigiiffiup 

piginnittuisa agguagarsisarnissaasa aalisarnermut inatsimmi allaqqalersinnaanerata 

kingunerisinnaasai pillugit kingusinnerpaamik UKA 2017-imi nalunaarummik 

saqqummiusseqqullugit Naalakkersuisut peqquneqarnissaannik Inatsisartut 

aalajangiiffigisassaattut siunnersuut.  

(Inatsisartunut ilaasortaq, Hans Enoksen, Partii Naleraq)   

 

Aalisarneq nunatta aningaasarsiornikkut qiteralugu ”puilasoraa”. Aalisarneq qanorsuaq 

nalilersoraluarutsiguluunniit soqutigisassaraarput aalisarneq pillugu ilisimasatta 

annertusartuarnissaat. Taamaammat Inuit Ataqatigiit siunnersuutip siunertaa, tassalu, 

aalisarnermi ingerlatseqatigiiffiit piginnittuisa agguagarsisarnissaasa inatsimmi 

ilanngunneqassagaluarpata kingunissaanik nalunaarusiortoqarnissaa pingaaruteqarpoq. 

Nalunaarusiornermi tassaanngilaq inatsisiliorneq aalajangersaanerlu. 

Ukiuni kingullerni umiarsualiveqarnikkut pissutsit, aamma usinik assartuussineq taamaalillunilu 

nunatta avataanut aalisakkanik niueruteqarnitsinnut periarfissat eqaannerulernissaat, 

sapinngisamillu akimik appasinnerusumik assartuussinikkut aningaasartuuteqalernissaq 

siunnerfigineqartoq aaqqissuuseqqinnissatsinnik nalilersueqqinnissatsinnillu 

ammaasisooqataavoq. 

Naalakkersuisummi siulittuutigaat aalisarneq pillugu inatsisip suliarineqarnissaa pisariaqartoq 

utaqqiinnarpugullumi Inatsisartuni. Imaappoq piffissaalluarpoq aalisarneq pillugu inatsisip 

suliarineqalinnginnerani nalunaarusiortoqarsinnaanera, taamaalilluni paasinarsissammat ilumut 

inatsimmi nutaamik ilanngussinissamik siunnersuut una piviusorsiortuunersoq – imaluunniit 

piviusorsiortuunnginnersoq. 

Inuit Ataqatigiinnut pingaarnerpaajuvoq, aamma nunap aningaasarsiorneranut inuiaqatigiinnullu 

pingaaruteqaqaaq iluaqutigisinnaasatta sapinngisamik annertunerpaamik iluaqutiginiarnissaat. 

Ingerlatseqatigiiffiit innarlernagit ineriartorsinnaatillugit. Aamma akilersinnaasumik 

iluanaarutissaqartillugit. Soorunami aamma inuiaqatigiinni ullumikkorniit pissarsinerusinnaanerput 

aqqutissiuunniarlutigu. Tamannali piumassuseqarnissatsinnik qunusuissuseqarnissatsinnillu 



 
piumaffiginnittuuvoq. Allannguisoqassappat politikkikkut aatsaat illuatungeriinnik naapisitsinikkut 

pisinnaanissaa tamatigut ilimagineqarsinnaanngilaq. 

Pisariaqassaaq aamma ilaatigut akisussaassuseqartumik naalakkiinikkut alloriartitsisarnissaq. 

Taamaaliunngikkutta innuttaasut aningaasarsiornikkut patajaatsumik ingerlaaseqarnissaat 

siuarsarnissaallu angujuminaassammat. 

Siunnersuut Inuit Ataqatigiinniit taperserparput, kissaatigaarpullu inatsisartut 

Inuussutissarsiornermut ataatsimiititaliaani siunnersuut suliarineqassasoq. 

 


